
Akrurakritam 1 Shri Krishna Stotram

అక్రూరకృతం  ౧ శ్రీకృష్ణస్తోత్రమ్  

అక్రూర  ఉవాచ ।
తన్మాత్రరూపిణేఽచిన్త్యమహిమ్నే  పరమాత్మనే ।
వ్యాపినే నైకరూపైకస్వరూపాయ   నమో నమః ॥ ౪౮॥
శబ్దరూపాయ  తేఽచిన్త్యహవిర్భూతాయ తే నమః ।
నమో విజ్ఞానరూపాయ  పరాయ ప్రకృతేః  ప్రభో  ॥ ౪౯॥
భూతాత్మా చేన్ద్రియాత్మా  చ ప్రధానాత్మా  తథా భవాన్ ।
ఆత్మా చ పరమాత్మా చ త్వమేకః పఞ్చధా స్థితః  ॥ ౫౦॥
ప్రసీద  సర్వధర్మాత్మన్ క్షరాక్షర మహేశ్వర ।
బ్రహ్మవిష్ణుశివాద్యాభిః   కల్పనాభిరుదీరితః ॥ ౫౧॥
అనాఖ్యేయస్వరూపాత్మన్ననాఖ్యేయప్రయోజన  ।
అనాఖ్యేయాభిధాన త్వాం నతోఽస్మి పరమేశ్వరమ్ ॥ ౫౨॥
న యత్ర నాథ విద్యన్తే నామజాత్యాదికల్పనాః ।
తద్బ్రహ్మ పరమం నిత్యమవికారి భవానజః ॥ ౫౩॥
న కల్పనామృతేఽర్థస్య  సర్వస్యాధిగమో యతః ।
తతః కృష్ణాచ్యుతానన్త  విష్ణుసంజ్ఞాభిరీడ్యసే   ॥ ౫౪॥
సర్వాత్మంస్త్వమజ వికల్పనాభిరేతై -

ర్దేవాస్త్వం  జగదఖిలం త్వమేవ విశ్వమ్ ।
విశ్వాత్మంస్త్వమతివికారభేదహీనః
సర్వస్మిన్న హి భవతోఽస్తి కిఞ్చిదన్యత్ ॥ ౫౫॥
త్వం బ్రహ్మా  పశుపతిరర్యమా విధాతా
త్వం ధాతా త్రిదశపతిః  సమీరణోఽగ్నిః ।
తోయేశో ధనపతిరన్తకస్త్వమేకో
భిన్నాత్మా జగదపి పాసి శక్తిభేదైః  ॥ ౫౬॥

విశ్వం భవాన్సృజతి హన్తి గభస్తిరూపో
విశ్వం చ తే గుణమయోఽయమజ ప్రపఞ్చః  ।
రూపం పరం సదితివాచకమక్షరం య-

జ్జ్ఞానాత్మనే  సదసతే ప్రణతోఽస్మి  తస్మై  ॥ ౫౭॥
ఓం నమో వాసుదేవాయ నమఃసఙ్కర్షణాయ  చ ।
ప్రద్యుమ్నాయ  నమస్తుభ్యమనిరుద్ధాయ  తే నమః ॥ ౫౮॥
ఇతి బ్రహ్మపురాణే  ద్వినవత్యధికశతతమాధ్యాయాన్తర్గతం

అక్రూరకృతం  శ్రీకృష్ణస్తోత్రం    సమాప్తమ్ ।
బ్రహ్మపురాణ  । అధ్యాయ ౧౯౨/౪౮-౫౮॥

